TAARIFA YA MTENDAJI MKUU WA WAKALA WA TAIFA WA HIFADHI YA CHAKULA KATIKA HAFLA YA KUWEKA JIWE LA MSINGI KATIKA MRADI WA UJENZI WA VIHENGE NA MAGHALA YA KISASA TAREHE 21 APRILI, 2018
Mheshimiwa Waziri Mkuu wa Jamhuri ya Muungano wa Tanzania,

Mheshimiwa Spika wa Bunge la Jamhuri ya Muungano wa Tanzania

Mheshimiwa Mwanasheria Mkuu wa Serikali

Mheshimiwa Waziri wa TAMISEMI,

Mheshimiwa Waziri Ofisi ya Waziri Mkuu Kazi, Vijana, Ajira na Walemavu,
Mheshimiwa Waziri wa Fedha na Mipango,

Mheshimiwa Waziri wa Kilimo,
Mheshimiwa Waziri wa Mambo ya Nje Ushirikiano wa Afrika Mashariki na Kikanda,

Katibu Mkuu TAMISEMI,

Katibu Mkuu Ofisi ya Waziri Mkuu Sera, Uratibu na Bunge,
Katibu Mkuu Kilimo,

Katibu Mkuu Wizara ya Fedha na Mipango,

Katibu Mkuu Wizara ya Mambo ya Nje Ushirikiano wa Afrika Mashariki na Kikanda,
Waheshimiwa Wakuu wa Mikoa ya Dodoma, Katavi, Manyara, Njombe, Rukwa, Ruvuma, Shinyanga na Songwe.

Mheshimiwa Balozi wa Poland nchini Tanzania,
Mkurugenzi mwakilishi FAO Tanzania,
Mkurugenzi mwakilishi WFP Tanzania,

Mheshimiwa Mwenyekiti wa Kamati ya Kudumu ya Bunge ya Kilimo, Mifugo na Maji, 
Waheshimiwa Wabunge,

Waheshimiwa Madiwani,
Watendaji Wakuu kutoka Taasisi mbalimbali zilizoalikwa,

Wadau wa Sekta ya Kilimo,

Waandishi wa Habari,

Ndugu Wageni Waalikwa,
Mabibi na Mabwana.

Mheshimiwa Waziri Mkuu, Maandalizi ya awali ya mradi huu yalifanywa na kampuni kutoka nchini Poland iliyofanya upembuzi yakinifu wa awali na kupendekeza gharama za mradi kuwa dola za kimarekani millioni 55 ambazo zingetosheleza kujenga vihenge vyenye uwezo wa Tani 150,000 na maghala yenye uwezo wa Tani 50,000, hivyo kufanya uwezo wa jumla wa mradi kuwa Tani 200,000.

Ili kujiridhisha zaidi Wakala kupitia Wizara mama, iliunda timu ambayo ilifanya upya tathmini ya mradi na kupata thamani halisi ya mradi (value for money) ili kuleta ushindani katika utekelezaji wa mradi kwa kushirikisha timu ya Wataalamu wa ndani. Timu hiyo iliundwa na Wahandisi kutoka Tume ya Taifa ya Umwagiliaji, Mhandisi na Wataalamu wa mazingira kutoka TBA pamoja na Mhandisi toka Wizara ya Kilimo. Hivyo timu hiyo ilifanya upya kazi ya usanifu wa msingi, kuandaa makadirio ya gharama za mradi, na kuandaa makabrasha ya zabuni ili kutimiza azma mbili nilizotangulia kuzitaja hapo awali. Matokeo ya jumla ya kazi hiyo, yalibainisha kuwa kiasi cha fedha Dola milioni 55 kinatosheleza ujenzi wa vihenge vya kisasa vyenye uwezo wa kuhifadhi Tani 190,000, na maghala Tani 60,000 hivyo kufanya ongezeko la hifadhi ya Tani 50,000. 
Mheshimiwa Waziri Mkuu, Kwa kazi hii nzuri iliyofanywa na wataalamu wetu wa ndani inadhihirisha wazi kwamba watanzania sasa wameiva kufanya kazi hizi za ushauri elekezi badala ya kutegemea wataalam kutoka nje. Hivyo nichukue nafasi hii kuwapongeza wataalam wetu kwa uzalendo mkubwa waliouonesha katika kuunga mkono ujenzi wa Taifa letu.
Mheshimiwa Waziri Mkuu, Wakala wa Taifa wa Hifadhi ya Chakula unamiliki maghala ya kuhifadhi nafaka 34 yenye uwezo wa jumla ya Tani 251,000. Uwezo huu wa sasa wa maghala hautoshelezi mahitaji ya dharula ya chakula kwa mfululizo wa miezi mitatu kwa akiba isiyo pungua Tani 700,000, hivyo kupelekea uhitaji wa kuongeza uwezo wa uhifadhi. Hivyo, mradi wa ujenzi wa maghala na vihenge vya kisasa ambao unataraji kuuzindua leo, umeanzishwa ili kukidhi lengo la Wakala kuhifadhi chakula kisichopungua Tani 700,000.
Mheshimiwa Waziri Mkuu, Mikataba ya mradi wa kuongeza uwezo wa kuhifadhi chakula, ilisainiwa na kuanza kazi tarehe 09 Desemba 2017 kati ya (NFRA) na makampuni mawili toka nchini Poland ambayo ni Feerum S.A na Unia Araj Realizacje Sp.o.o. Aidha, mradi huu utatekelezwa kwa gharama ya Dola za kimarekani milioni 55 na unatarajiwa kukamilika ndani ya kipindi cha miezi kumi na nane (18) kuanzia mwezi Mei 2018. 

Mheshimiwa Waziri Mkuu, 
Mradi utatekelezwa katika maeneo nane ya Kanda za Wakala kama ifuatayo:

i. Songea: Kwa kujenga Vihenge vyenye uwezo wa Tani 45,000 na Tani 10,000 za maghala na hivyo kufanya uwezo wa kuhifadhi kuwa tani 81,000 kutoka uwezo wa sasa wa Tani 29,000.
ii. Makambako: Kwa kujenga Vihenge vyenye uwezo wa Tani 20,000 na Tani 20,000 za maghala hivyo kufanya uwezo wa kuhifadhi kuwa tani 79,000 kutoka uwezo wa sasa wa Tani 39,000.
iii. Mbozi: Kwa kujenga Vihenge vyenye uwezo wa Tani 20,000 na kufanya uwezo wa kuhifadhi kuwa tani 39,000 kutoka uwezo wa sasa wa Tani 19,000.
iv. Sumbawanga: Kwa kujenga Vihenge vyenye uwezo wa Tani 20,000 na kufanya uwezo wa kuhifadhi kuwa tani 48,000 kutoka uwezo wa sasa wa Tani 28,000.
v. Mpanda: Kwa kujenga Vihenge vyenye uwezo wa Tani 20,000 na Tani 5,000 za maghala na kufanya uwezo wa kuhifadhi jumla ya tani 35,000 kutoka uwezo wa sasa wa Tani 10,000.
vi.  Shinyanga: Kwa kujenga Vihenge vyenye uwezo wa Tani 20,000 na Tani 10,000 za maghala hivyo kufanya uwezo wa kuhifadhi kuwa tani 44,500 kutoka uwezo wa sasa wa Tani 14,500.
vii. Dodoma: Kwa kujenga Vihenge vyenye uwezo wa Tani 20,000 na kufanya uwezo wa kuhifadhi kuwa tani 59,000 kutoka uwezo wa sasa wa Tani 39,000.
viii. Babati: Kwa kujenga Vihenge vyenye uwezo wa Tani 25,000 na Tani 15,000 za maghala na hivyo kufanya kanda ya Arusha kuwa na uwezo wa kuhifadhi tani 79,000 kutoka tani 39,000 za sasa.
Baada ya Mradi huu kukamilika uwezo wa kuhifadhi wa Wakala wa Taifa wa Kuhifadhi Chakula utakuwa mara mbili ya uwezo wa sasa yaani kutoka tani 251,000 hadi tani 501,000.

Mheshimiwa Waziri Mkuu, Mbali na ujenzi wa vihenge na maghala, mradi huu utajenga na kuimarisha miundombinu mingine ya Wakala ikiwemo:

i. Ujenzi wa barabara za ndani za zege,
ii. Ujenzi na ununuzi wa vifaa vya maabara za kupimia ubora wa nafaka,  
iii. Ujenzi wa Stoo za madawa na vifaa, 

iv. Ujenzi wa majengo ya ofisi katika maeneo saba, 
v. Ujenzi wa kantini katika maeneo yote nane,
vi. Ujezi wa vyoo katika maeneo yote nane,
vii. Ujenzi wa mifumo ya maji safi na maji taka ndani ya eneo la mradi (fresh water and drainage systems),
viii. Ujenzi wa mifumo ya kuzima moto (Fire hydrant network),
ix. Ununuzi wa vifaa vya maghala (mf. Elevators, Forklift, weighbridges),
x. Ununuzi wa magari ya mradi, ambapo kila eneo la mradi litapewa gari moja (Pick up double cabin), 
xi. Mafunzo ya ndani na nje ya nchi kwa wataalam juu ya uendeshaji wa mitambo na mifumo mipya kabla ya kukamilika kwa mradi na, 
xii. Mafunzo kwa wadau wa usafirishaji kutokana na mabadiliko mapya ya mifumo na teknolojia itakayo tumika kwenye maghala na vihenge vya kisasa.
Mheshimiwa Waziri Mkuu, Hatua ya utekelezaji mpaka sasa ni kama ifuatavyo:-

i. Usanifu wa kina na uaandaaji wa michoro na ramani za ujenzi wa vihenge vya kisasa, maghala, barabara za ndani, ofisi, stoo, mifumo ya kuzima moto, na maabara, umekamilika
ii.  Uzalishaji wa vifaa vya ujenzi wa vihenge vya kisasa umekamilika. Vifaa hivyo vimeshaanza kuingizwa nchini tangu mwezi Desemba 2017. Mpaka sasa jumla ya makontena 100, yamesha safirishwa kuingia nchini na kati ya hayo makontena 54 yameshafika katika maeneo ya ujenzi.

iii. Maandalizi ya awali ya maeneo ya ujenzi (construction site preparation) yamekamilika kwa asilimia 60, wakandarasi wanaendelea na maandalizi hayo ili kufikia mwezi Mei, 2018 ambapo ujenzi rasmi wa Vihenge na miundombinu mingine utaanza.

iv. Tathmini ya athari za mazingira (environmental impact assessment) imekamilika na vibali kupatikana.

v.  Vibali vya ujenzi kwa baadhi ya maeneo vimepatikana na kwa maeneo mengine taratibu zinaendelea.  

Mheshimiwa Waziri Mkuu, Katika utekelezaji wa mradi huu, wakandarasi wa ndani watafaidika na mradi kutokana na kushiriki baadhi ya kazi za mradi na kujengewa uwezo katika matumizi ya teknolojia mpya. Aidha katika kupunguza gharama za usimamizi wa mradi, Wakala wa Majengo nchini (TBA) ambayo ni Taasisi ya Serikali ndiye mshauri elekezi wa mradi.

Mheshimiwa Waziri Mkuu, Mradi huu utakapokamilika, utaongeza ufanisi wa Wakala wa Taifa wa Hifadhi ya Chakula, kwa kuwa utakuwa na faida zifuatazo:
i) Teknolojia ya kisasa itawezesha Wakala kuhifadhi Chakula katika vihenge kwa muda wa mpaka miaka 5 tofauti na sasa ambapo chakula lazima kizungushwe kila inapokaribia miaka mitatu;

ii) Teknolojia hii itapunguza gharama za uendeshaji za Wakala katika maeneo ya ununuzi wa viuatilifu, pallets, magunia pamoja na kupunguza gharama za kuhakiki wa nafaka iliyohifadhiwa ghalani;

iii) Teknolojia hii itakuwa na mifumo ya kusafisha na kukausha nafaka kabla ya kuihifadhi, hali hii itazuia uwepo wa visumbufu pamoja na maambukizi ya sumukuvu (Aflatoxin) katika nafaka iliyohifadhiwa na hivyo kuhakikisha usalama wa Chakula kilichohifadhiwa ghalani;

iv) Baada ya kukamilika kwa mradi huu, Wakala utakuwa na uwezo wa kununua nafaka zaidi hususan mahindi na hivyo soko la zao hili litaongezeka na kuleta tija kwa mkulima;
v)  Wakala utakuwa mfano mzuri kama Taasis ya Serikali kutumia teknolojia za kisasa na kukuza uchumi wa viwanda kwa kuwa usanifu wa miundombinu ya mradi huu imeweka uwezekano wa kufunga mashine za kusaga kwa baadhi ya maeneo kwa siku za usoni. Hivyo, Wakala utaweza kusambaza unga pale inapobidi Wakati wa dharula, lakini pia wakati wa kuzungusha akiba iliyokaa ghalani muda mrefu;

Mheshimiwa Waziri Mkuu, Napenda kuchukua fursa hii kukuhakikishia kuwa, Wakala umejipanga vizuri kuhakikisha kuwa mradi huu unatekelezwa kwa ufanisi mkubwa, umejipanga kuweza kukabiliana na teknolojia mpya ya uhifadhi pamoja na kuhakikisha kuwa inaajiri watumishi wa kutosha wenye weledi ili kuimarisha utendaji wa taasisi. 
Vile vile, kwa kuwa wakulima ndio wadau wetu wakuu, Wakala utahakikisha kuwa wanapatiwa mafunzo na maelekezo yatakayo wasaidia kuhakikisha nafaka ya mahindi wanayozalisha ina kuwa na viwango vinavyokidhi mahitaji ya teknolojia hii mpya.

Mheshimiwa Waziri Mkuu, Mwisho kabisa, kwa niaba ya watumishi wenzangu, natoa shukrani za dhati kwa uongozi wote wa Wizara ya Kilimo pamoja na Bodi ya Ushauri ya Wakala ambao wamekuwa wakitusimamia, wakituwezesha na kutushauri kwa karibu sana katika utekelezaji wa majukumu yetu. Pia, tunawashukuru wadau wetu mbalimbali zikiwemo sekta binafsi pamoja na mashirika ya kimataifa hususan WFP ambao siku zote wamekuwa na shauku kuona Wakala wa Taifa wa Hifadhi ya Chakula inatimiza ndoto ya kuwa Hifadhi ya Chakula ya Mfano katika Afrika Mashariki.

Mheshimiwa Waziri Mkuu, baada ya kusema hayo, naomba kuwasilisha.
VUMILIA ZIKANKUBA
KAIMU AFISA MTENDAJI MKUU
WAKALA WA TAIFA WA HIFADHI YA CHAKULA

